
        
            
                
            
        

    
	ГЕОРГИЙ ГРАУБИН

	 ЭРХЭМ НӨХДӨДӨӨ
(бага сургуулийн сурагчдын номын санд)

	 

	“ГЭГЭЭРЛИЙН ЯАМНЫ ХЭВЛЭЛ”, “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1961 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Багачууд та нарт толилуулж байгаа энэ номыг зохиогч Георгий Граубин бол Зөвлөлтийн хүүхдийн залуу зохиолч, хүн юм. Граубин сургуулийн ба сургуулийн өмнөх насны багачуудад зориулсан олон шүлэг бичсэнээс гадна, буриадын зохиолчдын олон шүлгийг орос хэлнээ орчуулж, зөвлөлтийн үй түмэн бяцхан уншигчдад хүргэжээ.

	Энэ хүн хүүхэд багачуудын үнэн амьдралаас сэдэвлэн голдуу шог хошин, гүн утга санаатай зохиол бичдэг байна. Хойнох хорин шүлгийг түүний «Всезнайка», «Веселый дом» гэдэг хоёр номоос нь түүж орчуулаад нэгэн шүлгээр нь нэрлэж хэвлүүлэв.

	 

	Д. Содномдорж

	 


ХҮН

	Эрт урьд цагаас хүн

	Эрэлхэг хан бүргэдийг гайхаж

	Эрхэм хүчит жигүүрээ дэлгэн

	Элэн халихыг нь бахархан үзэж,

	Ойн барсын хүч нь их

	Омог зан нь ширүүн учраас

	Хөвчийн хаан гэж Барсыг

	Хүдэр анчид нэрлэжээ.

	Аварга халимаас том амьтан

	Алтан дэлхийд байхгүй юм.

	Халимыг «гайхал майхал» гэдэг нь

	Хамаагүй жирийн цуурхал биш

	Хүнд жигүүр, далавч байхгүй

	Хүчит хумстай хөл ч байхгүй

	Далайн халимаас бие багатай

	Даруй барснаас бяр муутай.

	Гэлээ ч хан бүргэд шувуу

	Гэгээн тэнгэртээ л хүчтэй

	Газар ойдоо барс хүчтэй

	Гадаад далайдаа халим хүчтэй.

	Эр зоригоор жигүүр хийсэн

	Энэ дэлхийн жирийн хүн

	Агаар, ус газрын хаана ч

	Адилхан их хүчтэй билээ.

	 


ЭРХЭМ НӨХДӨДӨӨ

	Орон байшин барьж өгсөн хүнийг

	Огт танихгүй, ер нь ч би үзээгүй

	Гэвч тэрээр суух хүнээ бодож

	Гэгээн оч нүдэндээ тодруулж байсан даа!

	 

	Надад цамц оёж өгсөн хүн бол

	Найз ч биш, төрөл садан ч биш

	Хэдий тийм ч оёж урлаж суухдаа

	Хэзээд миний тухай бодож байсан даа!

	 

	Зотон шаахай оёж өгсөн хүнтэй

	Золгож би ер уулзсан удаагүй.

	Тэглээ ч гэсэн гутал хийж байхдаа

	Тэр миний тухай санаж л байсан даа!

	 

	Тэгж намайг бодож ажилладаг хүн

	Тэнэгэр оронд минь хэчнээн олон бэ?

	Ийм учраас би бас тэднийг бодож

	Энэ шүлгээ тэдэнд зориулсан юм даа.


ХӨГЖӨӨНТЭЙ БАЙШИН

	Хүүхдийн цэцэрлэг барьсан

	Хүндэт мужаануудад баярлалаа.

	Угалзалж гоёор чимэглэсэн

	Уран сийлбэрчдэд талархлаа.

	 

	Дааруулахгүй дулаан болгосон

	Дадлагатай пийшинчдэд бахархлаа

	Туяа гэрэлтэй болгосон

	Туршлагатай шилчдэд гялайлаа.

	 

	Цэлгэр саруул тасалгаануудыг

	Цэвэр үзэмжтэй тохижуулсан

	Зүйргүй уран будагчдад

	Зүрх сэтгэлээс бахадлаа.

	 

	Хөл хөгжөөн арвинтай

	Хөөр баярын наргиантай

	Энэ цэцэрлэгийн хүүхдүүд

	Энгүй их баясалдлаа.

	 

	Үүрээс үүр хүртэл шуугих

	Үй олон хүүхэдгүй сэн бол

	Гаднаа тэр байшин гяланцаг ч

	Ганцхан дотроо л паланцаг даа.

	 


БОРОО

	Хурын цагаан үүл минь

	Хураасан усаа тавиач!

	Алтан тарианы түрүү

	Амилж сайхан ургаг!

	 

	Түүнээс гадна чи бас

	Түргэн голыг ихэсгээч!

	Тээрмийн чулуу эргэж

	Тариа будааг үйрүүлэг!

	 

	Голоос ус авчирч

	Гурил зуурна би.

	Торомгор хоёр хүүдээ

	Тостой бин хайрна.

	 

	Ахиад бас усаар чинь

	Аагтай цай ч чанана.

	«Онц их гялайлаа» гэж

	Охин, хүү хариулна.

	 


ШИНЭ САНДАЛ

	Урлаж хийсэн сандал маань

	Уулын хус л байсан юм.

	Найган ганхаж зогсохдоо

	Намайг л хүлээсэн байлгүй дээ.

	 

	Түүнийг огтолж авчраад

	Түргэн гэгч хатаагаад

	Хурц сүхээрээ цавчаад

	Хурдан шаламгай ажиллаад,

	 

	Шинэ сандал хийсэн юм.

	Ширхгийг нь дагуулаад будсан юм.

	Надад тун тохирсон юм.

	Налдаг түшлэгтэй ч болгосон юм.

	 

	Хэрвээ би ингэж л

	Харуулдаж хөрөөдөж сураагүй бол

	Өндөр хус ойдоо л байна.

	Өөрөө би сандалгүй л зогсоно.

	 


АКАДЕМИЧИД

	Даанч халуун долоон сард

	Дан шуудагтай академичид

	Маш олон жилийн өмнө

	Манай хашаанд зугаалдаг сан.

	 

	Алд таяг тулах болоогүй

	Аман дээр нь сахал ургаагүй

	Бас л дүрсгүй зан гаргадаг

	Бага хүүхдүүд байсан сан тэд.

	 

	Мөсөн чихэр амандаа хүлхэж

	Мөн аавдаа зодуулдаг сан тэд.

	Хар хир, шороонд дарагдаж

	Халтар ухна шиг болоход нь

	 

	Уурласан ээж нь чихдэн хөтөлж

	Угаагуурын дэргэд авчирч байсан сан.

	Тэд одоо хөгшид болоод

	Тэргүүний нь үсэнд буурал суужээ.

	 

	Гэвч тэдний залгамж

	Гэмгүй жаалууд манай хашаанд

	Даанч халуун долоон сард

	Дан шуудагтай зугаалж л явна аа.

	 


ЦАГ НЬ ИРЭХЭЭР...

	Хүний нуруу руу хүйт даатал

	Хөвчид чоно улихыг сонссон уу?

	Асга хадны янгирын нуруунд

	Аянга мэт шилүүс буухыг үзсэн үү?

	Шавартай голд онгоц дуугарахад

	Шархтай баавгай архирахыг чагнасан уу?

	Амь өрссөн ширүүн тулалдаанд

	Аварга хандгай эврээ хугалуулавч

	Араатны хавиргыг бас хугалдгийг

	Аавын хүү чи харсан уу?

	Сэгсгэр хөөрхөн хүү минь

	Сэтгэлээ зовоохын хэрэггүй

	Цалгар, хулчгар л болохгүй бол

	Цаг нь ирэхээр цөмийг үзнэ.

	 


ТОМ МААМУУ

	Гадуур зугаалахаар явах гэхэд

	Гараас ээж минь хөтлөөд

	Одоо чи жаахан маамуу

	Омголон моринд гишгүүлчихнэ ээ гэх юм.

	Тэгэхлээр би тэврүүлэх гэхэд

	Тэс өөр үг бас хэлэх юм.

	Ийм том жаал байж чи

	Ээжтэйгээ зэрэгцээд яв гэх юм.

	Учрыг нь би хэчнээн бодовч

	Ухаж ойлгохоо бүр болилоо.

	Уг нь би чинь тэгээд

	Том маамуу юм гэж үү?

	 


АМЬД АМЬТНЫ ҮЗМЭРТ

	— Хүрэн бамбаруушийн эцэг нь

	Хүүдээ угж олдоггүй юм уу.

	Баавгайн хүү бамбарууш

	Балиар хөлөө үлгэх юм.

	 

	— Угж ч хоршоонд бий л дээ гэж

	Ухаалаг Зина хэлэв.

	Байвч хэмжээ нь таарахгүй гэж

	Багахан Вера хариулав.

	 


АМТТАЙ ЭМ

	Бөгтөр ээж минь намар бүр

	Бөөрөлзгөнө түүж бэлтгэдэг.

	Өвөл намайг ханиадаар өвдөхөд

	Өөрөө түүгээрээ эмчилдэг.

	 

	Хэрэв намайг ханиаж найтаавал

	Хэрсүү эжий минь сэтгэл зовж

	Чанга аагтай цай буцалгаад

	Чанасан жимстэй уулгадаг.

	 

	Өвчнөө ингэж эмчлүүлэх үед

	Өвөө аав маань бас инээдэг сэн

	Хамрынхаа тамхийг надад өгөөд л

	Ханиаж найтаах ухаан заадаг сан.

	 


АВХААЛЖТАЙ ЖОЛООЧ

	Хар тарлан шар ачсан машин

	Хажуу өөд тоос манарган хурдална.

	Дориун жолооч дуу ч үгүй довтолно

	Донсолгоонд зайлагдсан шар нь мөөрнө

	Нарийн нум нь жингэнэж

	Намуухан мотор нь хүнгэнэж

	Хөлдсөн горхийг ардаа үлдээж

	Хөглөгөр төглийн дэргэдүүр өнгөрч

	Хориод километр яваад бас

	Дахиад өндөр өөд өгсөв.

	Дугуй нь дороо хий эргэлдэж

	Дугарах мотор нь чимээгүй болов.

	Шартай жолооч огт тэвдсэнгүй

	Шарыг буулгаад эвэрдэж хөллөв.

	«Хөж, хөж» гэж жолооч гууглана.

	Хөөрхий шар ч дуулгавартай зүтгэнэ.

	Хөлөөрөө тэр, бат гишгэж

	Хөдөлгөж машиныг өөд чирнэ.


 

	ХОНИНЫ ҮС ЗАСАХ ГАЗАРТ

	Хонины үс засах газарт

	Хамаг журам горим нь хэцүү.

	Ганган дэгжин засахыг ч хайхрахгүй

	Ганцхан нүцгэртэл хяргахыг л мэднэ.

	Хөөрхий хонийг үсний машинаар

	Хэдхэн мөчид л бүрэн нүцгэлнэ.

	Гашуудсан хонь хэчнээн майлавч

	Гомдлын дэвтэр байх биш дээ.

	Улаан нүцгэн болсон хоньд

	Учиргүй хүйтэрвэл дагжин чичирнэ.

	Харин нүцгэн толгой дээр нь

	Хос эвэр л мухайж шарлана.

	Үсчнийг тэд хялайн ширвэж

	Үнэхээр гунигтай «ма-ма» майлж

	Дулаан дээлийг минь өгөөч!

	Дурлаж түүнд яах нь вэ! гэнэ.

	Хашаан доторх олон хонь нь

	Халширч айсандаа чихэлдэн зогсоно.

	Хариугүй ирэх ээлжээ хүлээн

	Хачин гунигтай газар ширтэнэ.

	Хонин сүрэг минь, гайгүй гайгүй

	Хорчийж бүү гуньж гут.

	Цорын ганц дээлийг чинь

	Цохолж өнөө тайлсан ч гэсэн

	Өргөн түмэн нөхөд маань

	Өнгийн хувцас өмсөх болно

	Тэнэгүүд минь, үүнд баярла л даа!

	Тэгж битгий гашууд л даа!


БОДОЛТОЙ ЗАЛХУУ

	Хур бороогүй хуурай цагт

	Харанхуй дээврээр яах юм бэ гээд

	Дэндүү залхуу Миша авга

	Дээвэргүй байшинд суудаг байв.

	 

	Ингээд л амьдарч болно гэж

	Ижилгүй «цэцнээр» тэр бодно.

	Бараан үүл нулимсаа гоожуулж

	Байшин савыг усаар дүүргэв.

	 

	«Бороо цутгаж байх үед

	Бодолтой хэн дээвэр хийх вэ?

	Учиргүй ийм усан дунд

	Усан хулгана болтлоо хэн норох вэ?»

	 

	Ухаант Миша ингэж бодоод

	Устай усгүй өдрийг барна.

	Залхуу түүнийг байшин нь дарах

	Зайлшгүй ажил нэг гарна даа!

	 


ОНЦ МУУ

	Онц муу гэж тэр жаалыг

	Олон хүүхэд хочилсон юм.

	Нээрээ ч ер нь энэ хүү

	Нэрдээ тун тохирсон юм.

	Дөрвийн дүнг тэр ер нь

	Дөнгөж ганц ч авсангүй.

	Дурсгалт өдөр баяраар

	Дунд авах сан гэж хүсдэг ч

	Улигт хоёрын тоондоо л

	Урхидуулчихсан байдаг гэнэ.

	Бүтэн сайн өдрөөс бишид

	Бүхэл зургаан хоногт нь

	Дагуулах дуртай хоёрыгоо л

	Дандаа чирээд ирдэг гэнэ.

	 


... БОЛ

	Хэрвээ пийшинд гал түлээгүй бол

	Хэрхэвч оч яндангаар нь үсрэхгүй сэн.

	Ширүүн салхи хөөрөг болоогүй бол

	Шидэгдсэн оч гал болохгүй сэн.

	Байшингийн дээвэр төмөр биш бол

	Бас тосон дэн шиг дүрэлзэх сэн.

	Ойр хавьд нь ус байгаагүй бол

	Осолтой түймрийг хүн унтраахгүй сэн.

	Саяын олон бол байхгүй сэн бол

	Сахалт өвгөн байшингийн бууринд уйлах сан.

	 


САХАЛ

	Өвгөн аавынхаа эрүүнд ургасан сахлыг

	Өдөр болгон гайхан ажигламаар байх юм.

	Энэ сахалд нь их ухаан байх шиг байна гэж

	Ээж надад нэг өдөр ингэж хэлсэн юм.

	Нээрээ ч ер нь сахалд нь ухаан бий байх.

	Нэг ёсондоо аавд тэр нь зөвлөдөг байлгүй.

	Сахлаа имэрч хэсэг зуур бодон сууснаа

	Сайхан үг сургаалаа бидэнд хэлж байдаг.

	Өсөж бушуухан том болоод би ч гэсэн

	Өвгөн аав шигээ ийм сахалтай болох сон.

	 


ҮГЛЭЭ ХҮН

	Хүйт эхэлж цас унаад

	Хүүхдүүд бүгд хөгжилдөхөд

	Гайхалтай их хүйтэрч байна даа

	Гадагш гарах ч аргагүй болов гэж

	Харин ч нэг үглээ хүн

	Хамар дороо бувтнаж сууна даа.

	Зуны сар гараад ирэхэд

	Зусланд бид явахаар бэлдэхэд

	Хай даа, мөн ч халуун байна даа.

	Хашаанаас ч гарах аргагүй болов гэж

	Харин нөгөө үглээ хүн маань л

	Хамар дороо бавтнаж сууна даа.

	Хахир өвөлд нь бороо орж

	Халуун зунд нь цас унадаг бол

	Хөөрхий энэ үглээ хүн

	Хөглөж юу гэж хэлэх бол доо!

	Далан настай өвгөн бол ч

	Яая гэхэв гэх сэн.

	Даанч өөрөө долоон настай

	Яах ч аргагүй идэрхэн юм даа!

	 


СЭЖИГТЭЙ ШАРЛАГА

	— Яахаараа чи ийм богинохон хугацаанд

	Яг л булигаар шиг тас хар болчих оо вэ.

	Хэрвээ энэ чинь нууц биш л юм бол

	Хэлж өгөөч, зааж өгөөч, бид суръя.

	— Энэ зун бүтэн сар голын зах дээр

	Элсэн дээр би уруу өөдгүй хөрвөөсөн юм.

	Нэг ч удаа усанд шумбаа ч үгүй, тоглоо ч үгүй

	Нэн их дэглэм журамтай шарсан юм.

	Бороо орж, үер бууж, мөндөр цохисон ч

	Босолгүй би таван цаг л хэвтээд байдаг.

	Тэгээд л би булигаар шиг хар болсон юм.

	Тэрнээс өөр учир шалтгаан ч үгүй юм.

	Хачин их сонирхоод бид тэр хүүхдийг

	Халуун усанд аваачаад угааж орхисон чинь

	Элсэн дээр хэвтсээр хар болсон түүний бие

	Эгээ л цас шиг цагаан болчихлоо.

	 


ЗӨРҮҮД ИЛЖИГ

	Зөрүүд илжиг эрт үеэс

	Зөндөө гай чирсэн юм.

	Эзэн өвгөн нь тэргэндээ суугаад

	«Ээ, яв» гэхэд ер хөдөлдөггүй.

	«Ирлээ, зогс» гээд буухад нь

	Илжиг дүлий юм шиг явна.

	Тэр өвгөн хэчнээн хараавч

	Тэрсүү илжиг урагшаа тэмүүлнэ.

	Аргадаад, ташуурдаад засрахгүйд нь

	Аргатай өвгөн учрыг нь олжээ.

	Одоо «яв» гэхийнхээ оронд

	Осолгүй «Чүү» гэж хэлдэг болжээ.

	Түүнээс илжиг зөрөхөө байж

	Түргэн гэгч зүтгэдэг болжээ.

	 


АМТТАЙ ШӨЛ

	Загасны сайхан шөлийг

	Залуу анчид бэлтгэхдээ

	Усан дээр давс

	Давсан дээр сонгино,

	Сонгино дээр цурхай,

	Цурхай дээр тос,

	Тосон дээр гоньд,

	Гоньд дээр хөмөл

	Хөмөл дээр халиар,

	Халиар дээр түрс,

	Түрс дээр цөцгий,

	Нэмэх ёстойг нэмж

	Нийлүүлэх ёстойг нийлүүлж.

	Хорхой хүргэм үнэртэй

	Хосгүй амтлаг болгодоог.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

